
 

Jibda r-Raptor Camp 2016 
Tul it-tliet ġimgħat li ġejjin, voluntieri internazzjonali se jingħaqdu 

ma’ BirdLife Malta f’ħidma ta’ sorveljanza għall-kaċċa illegali  
hekk kif il-passa tal-ħarifa tkun fl-aqwa tagħha 

 
Mil-lum jibda r-Raptor Camp 2016 ta’ BirdLife Malta li għandu l-għan li jissorvelja l-kaċċa 
illegali għall-għasafar hekk kif l-istaġun tal-kaċċa fil-ħarifa jikkonċidi mal-perjodu meta l-
passa tal-ħarifa tkun fl-aqwa tagħha. 
 
Dan huwa kamp internazzjonali li jkun organizzat minn BirdLife Malta kull sena u din is-sena 
se jkun qed isir bejn id-19 ta’ Settembru u d-9 ta’ Ottubru – tliet ġimgħat sħaħ li matulhom 
20 voluntier minn 8 pajjiżi differenti se jkunu qed iduru mal-kampanja ta’ Malta u Għawdex 
biex jiżguraw li dawk l-għasafar li normalment jispiċċaw fil-mira tal-kaċċa illegali f’Malta 
jkunu protetti. 
 
Malta tinsab fuq ir-rotta migratorja ċentrali tal-għasafar bejn il-postijiet fejn ibejtu fl-Ewropa 
u dawk fejn iqattgħu x-xitwa fl-Afrika, u għalhekk isservi bħala post kruċjali fil-Mediterran 
fejn l-għasafar tal-passa jieqfu jistrieħu. Minkejja f’dan, b’madwar 10,000 kaċċatur reġistrat, 
Malta għandha l-ogħla densità ta’ kaċċaturi fl-Unjoni Ewropea. B’xorti ħażina, għasafar li 
jpassu minn fuq il-Gżejjer Maltin għadhom sal-lum jispiċċaw fil-mira tal-kaċċa illegali, u kif 
osservat il-CABS aktar kmieni l-ġimgħa l-oħra, “għalkemm l-istaġun tal-kaċċa fil-ħarifa 
f’Malta ilu biss ġimagħtejn miftuħ, diġà kienu osservati aktar illegalitajiet milli kellna tul l-
istaġun sħiħ tal-kaċċa fir-rebbiegħa”. 
 
L-illegalitajiet irrappurtati tul l-ewwel ftit jiem tal-istaġun tal-ħarifa tal-2016, b’mod 
partikolari l-qtil ta’ żewġ Ċikonji Suwed, wassal biex BirdLife Malta tagħmel appell lill-Prim 
Ministru biex jissospendi l-istaġun tal-kaċċa b’seħħ immedjat imma l-Gvern irreaġixxa billi 
injora din it-talba u fafrar ir-responsabbiltà fuq il-Kumitat Ornis bl-iskuża li huwa dan il-
kumitat li għandu l-prerogattiva li jissospendi jew ibiddel il-parametri ta’ kwalunkwe staġun 
tal-kaċċa. Minkejja li fil-jiem ta’ wara ħarġet evidenza permezz ta’ filmati ta’ aktar atti 
kriminali kontra tajr tal-priża u speċi protetti oħrajn li kkonfermat kemm il-kaċċa illegali 
f’dan iż-żmien tas-sena għadha mhix ikkontrollata, s’issa għadha ma ttieħdet l-ebda azzjoni. 
BirdLife Malta għadha qed tinsisti li l-istaġun għandu jingħalaq sal-15 ta’ Ottubru meta l-
passa tal-għasafar tal-priża tkun bdiet tnaqqas fir-ritmu. Dan sabiex jagħmilha aktar diffiċli li 
ssir kaċċa illegali. 
  
Hu taħt dawn iċ-ċirkostanzi li se jkun qed jiftaħ ir-Raptor Camp ta’ din is-sena. Tul it-tliet 
ġimgħat li ġejjin il-voluntieri internazzjonali se jingħaqdu mal-istaff ta’ BirdLife Malta u se 
jkunu qed jissorveljaw l-inħawi kollha fejn normalment issir il-kaċċa illegali, jiġbru 
informazzjoni dwar il-passa tal-għasafar u ta’ kuljum jirrappurtaw attivitajiet ta’ kaċċa illegali 
lill-awtoritajiet. 



 
BirdLife Malta ttenni s-sejħa tagħha lill-awtoritajiet, b’mod partikolari lill-Korp tal-Pulizija u 
lit-taqsima tal-Administrative Law Enforcement (ALE) biex ipoġġu l-ħarsien tal-għasafar u l-
ħabitats tagħhom fuq nett tal-aġenda tagħhom. Nistennew li l-ALE tieħu immedjatament 
dawk l-azzjonijiet neċessarji kontra min jinqabad jikser il-liġi. Min-naħa tagħna, nibqgħu 
disposti li nagħtu l-assistenza u l-kollaborazzjoni kollha tagħna fil-ħidma tal-infurzar, kif 
dejjem għamilna. 
 
Il-Koordinatur tal-Konservazzjoni ta’ BirdLife Malta Nick Piludu, li huwa wkoll il-koordinatur 
tal-kamp, ikkummenta “Għadna fil-bidu tal-istaġun tal-kaċċa u n-numru kif ukoll il-gravità 
tal-illegalitajiet li osservajna s’issa huma ħafna agħar milli konna qed nistennew. Kollox 
jindika li se jkollna staġun iebes imma b’xorti tajba t-tim tar-Raptor Camp ta’ din is-sena hu 
magħmul minn voluntieri li jafu lil Malta bl-amment u għandhom esperjenza vasta fil-
ħarsien tal-għasafar u l-ġlieda kontra l-kriminalità f’dan il-qasam. Minkejja f’dan, ir-rapporti 
min-naħa tal-pubbliku huma essenzjali għall-ħidma tagħna, għalhekk nappellaw lil kull min 
josserva xi episodji ta’ kaċċa illegali jew movimenti mhux tas-soltu marbutin mal-passa, 
inkella jesperjenza xi tip ta’ intimidazzjoni fil-kampanja jew isib xi għasfur ferut biex jagħmel 
kuntatt magħna mill-aktar fis possibbli”. 
 
Kull illegalità għandha l-ewwel tiġi rappurtata mill-ewwel lill-Pulizija fuq in-numru 119, 
imbagħad lil BirdLife Malta fuq 2134 7645/6 jew fuq in-numru ta’ emerġenza 7925 5697 
barra l-ħinijiet tal-uffiċċju. Wieħed jista’ wkoll jibgħat rapport permezz ta’ email fuq 
info@birdlifemalta.org inkella jħallilna messaġġ fuq il-paġna tagħna ta’ Facebook fl-indirizz 
elettroniku www.facebook.com/birdlifemalta.   
 
Matul l-istaġun tal-kaċċa fil-ħarifa – li jdum miftuħ ħames xhur bejn l-1 ta’ Settembru 2016 u 
l-31 ta’ Jannar 2017 – tista’ ssir kaċċa fuq 40 speċi mill-art u 12-il speċi minn fuq il-baħar. L-
ispeċi l-oħrajn kollha huma protetti mil-liġijiet nazzjonali u internazzjonali. Il-kaċċa fuq il-
baħar hi permessa biss mill-1 ta’ Ottubru. Bejn il-15 ta’ Settembru u s-7 ta’ Ottubru ma tistax 
issir kaċċa mit-Tnejn sas-Sibt wara s-19:00 sa sagħtejn qabel tlugħ ix-xemx tal-ġurnata ta’ 
wara. Bejn it-8 ta’ Ottubru u l-31 ta’ Jannar ma tistax issir kaċċa mit-Tnejn sas-Sibt bejn 
sagħtejn wara nżul ix-xemx u sagħtejn qabel tlugħ ix-xemx tal-ġurnata ta’ wara. Fil-Ħdud il-
kaċċa mhix permessa wara s-13:00. L-istaġun tal-kaċċa tal-ħarifa fuq il-Gamiema (li llum hi 
klassifikata bħala vulnerabbli) mill-art jagħlaq fit-30 ta’ Settembru bi kwota nazzjonali ta’ 
7,000 għasfur. 
 

Huwa fatt ippruvat li l-preżenza tal-voluntieri ta’ BirdLife Malta fil-kampanja f’dawn il-ġranet 
isservi bħala deterrent kontra l-kaċċa illegali. Ir-Raptor Camp hu element essenzjali fil-ħidma 
li twettaq BirdLife Malta u jista’ jsir biss bl-appoġġ tal-voluntieri u b’fondi li jidħlu mill-miżati 
tas-sħubija u mid-donazzjonijiet. Biex tgħin lil BirdLife Malta tkompli għaddejja b’din il-
ħidma importanti, tista’ żżur is-sit elettroniku tagħna u tagħmel id-donazzjoni tiegħek fuq 
http://birdlifemalta.org/donate inkella billi tissieħeb membru magħna fuq 
http://birdlifemalta.org/become-member.   

Għal aktar informazzjoni, ikkuntattja lil: 
Nathaniel Attard 
BirdLife Malta Communications Manager 
Tel: 2134 7645/6 Ext. 512 
Cell: 9947 4705 
Email: nathaniel.attard@birdlifemalta.org 
 
Ħoloq utli: 
X’inhu legali u x’inhu illegali tul l-istaġun 
http://birdlifemalta.org/wp-content/uploads/2015/01/L-istaġun-tal-kaċċa-fil-ħarifa.pdf  
 
Gwida biex tirrapporta kaċċa illegali lill-pulizija 
http://birdlifemalta.org/wp-content/uploads/2015/01/Kif-tirrapporta-kaċċa-illegali.pdf  
 
Niżżel ir-ritratti minn hawn: https://we.tl/o66uwtnBrM  
Għażla ta’ ritratti meħudin waqt Raptor Camps ta’ BirdLife Malta li saru fl-aħħar ftit snin 
(Captions u credits jinsabu fir-ritratti stess) 

